
અમ્બરીષ ઉવાચ –
કેનોપાયેન દેવર્ષે ભવબન્ધાદ્વિમુચ્યતે ।
તદ્વદસ્વ મહાભાગ યદ્યસ્તિ મય્યનુગ્રહઃ॥ ૧॥
નારદ ઉવાચ –
સાધુ પૃષ્ટં મહાભાગ સર્વધર્મભૃતાં વર ।
વક્ષ્યામિ તવ રાજેન્દ્ર શૃણુષ્વાવહિતો મમ॥ ૨॥
કૈવલ્યદાયિની ગીતા શ્રીવૈષ્ણવગીતાભિધા ।
શૃણુષ્વ પરયા ભક્ત્યા ભવબન્ધવિમુક્તયે॥ ૩॥
વૈષ્ણવાનાં ગતિર્યત્ર પાદસ્પર્શશ્ચ યત્ર વૈ ।
તત્ર સર્વાણિ તીર્થાનિ તિષ્ઠન્તિ નૃપસત્તમ॥ ૪॥
આલાપં ગાત્રસંસ્પર્શં પાદાભિવન્દનં તથા ।
વાઞ્છન્તિ સર્વતીર્થાનિ વૈષ્ણવાનાં સદૈવ હિ॥ ૫॥
વિષ્ણુમન્ત્રોપાસકાનાં શુદ્ધં પાદોદકં શુભમ્ ।
પુનાતિ સર્વતીર્થાનિ વસુધામપિ ભૂપતે॥ ૬॥
નિપીડિતોઽહં શ્રાન્તોઽહમ્ દાઘસંસારવર્ત્મનિ ।
યેન ભૂયો ન ગચ્છામિ તત્ કુરુષ્વ શ્રીવૈષ્ણવ॥ ૭॥
દીનં ચ ભક્તિહીનં ચ આધિવ્યાધિનિપીડિતમ્ ।
અનાશ્રયમનાથં ચ ત્રાહિ માં કૃપયા પ્રભો॥ ૮॥
ગતિર્નાસ્તિ ગતિર્નાસ્તિ સત્યં શ્રીવૈષ્ણવં વિના ।
તત્પાદરજસા પૂતં ત્રૈલોક્યં સચરાચરમ્॥ ૯॥
કથિતં તવ રાજેન્દ્ર રહસ્યં પરમાદ્ભુતમ્ ।
અભક્તાય ન દાતવ્યં દત્તે તુ નારકા ભવેત્॥ ૧૦॥
ઇતિ શ્રીવૈષ્ણવગીતા સમાપ્તા॥

